
Nafarroako Gobernuak 246,5 milioi euroko inbertsioa egin zuen iaz, errepideetako lanetarako esleipenetan
Azkeneko bost urteetako inbertsiorik handiena izan zen iazkoa, Herri Lan, Garraio eta Komunikazio Departamentuak eta SPRIN enpresa publikoak Nafarroako Errepide Sareko Esku-hartzeak Azkartzeko Plana finantzatzeko izenpetutako lankidetza hitzarmenari esker

Osteguna, 2008ko martxoaren 6a. Herri Lan, Garraio eta Komunikazio Departamentuak errepideetako lanetarako 57 kontratu izenpetu zituen iaz, 246.475.575 euroren truke, eta kontratuen kitapeneko batez besteko desbideratzea (hots, esleipeneko prezioaren eta lanen azken kostuaren arteko aldea) %5,98ko izan zen, Departamentuak 1996an ezarri zuen helburua (%10) baino lau puntu txikiagoa. 


Horiexek dira “Kontratuen esleipenari eta kitapenari buruzko Txostena. 2007” dokumentuan dauden datuetako batzuk. Txostena Laura Alba Cuadrado Herri Lan, Garraio eta Komunikazio Departamentuko kontseilariak aurkeztu du gaur goizean, prentsaurrekoan. 

Kontseilariak nabarmendu duenez, azkeneko bost urteetako inbertsiorik handiena izan zen iazkoa, Herri Lan, Garraio eta Komunikazio Departamentuak eta SPRIN Nafarroako Inbertsioak eta Azpiegiturak Sustatzeko Sozietate Publikoak izenpetutako lankidetza hitzarmenari esker. 


Gaur Alba kontseilariak aurkeztu duen Txostena hamabigarrena da, eta Departamentuaren helburuak betetzea du xede; hau da, lanen esleipenari ahalik eta gardentasun handiena ematea, eta lanen azken kostuak nabarmen txikitzea ahalbidetuko duten azterketarako tresnak eskaintzea. 
Txosteneko zenbatekoak

“Kontratuen esleipenari eta kitapenari buruzko Txostena. 2007” dokumentuko daturik garrantzizkoenak honako hauek dira: 


Kontratuak. Departamentuak 91 kontratu izenpetu zituen iaz, 251.661.348 euroren truke. Horietatik 57 errepideetako lanak egiteko izan ziren, 246.475.575 euroko guztizko inbertsioarekin, eta 34, berriz, laguntza teknikorako kontratuak (proiektuak idaztea eta beste esku-hartze eta txosten batzuk), 5.185.772 euroko guztizko inbertsioarekin.


Kitapenak. Departamentuak 103 kontratu kitatu zituen 2007an, 155.019.898 euroren truke. Horietatik 70 errepideetako lanen kitapenak izan ziren, 145.969.506 euroko guztizko inbertsioarekin, eta 33, berriz, laguntza teknikorako kontratuen kitapenak, 9.050.392 euroko guztizko inbertsioarekin.


Esleipen sistemak. Eskaintzen %91,74 lehiaketa bidez kontratatu zituzten iaz, eta 2006an, berriz, %68,69; beraz, lehiaketa bidezko kontratuek 23,05% egin zuten gora 2006 eta 2007 artean. Gorakada horren ondorioz, gainerako esleipen sistemek behera egin zuten. Hartara, iaz, kontratuen %5,5 enkante bidez egin zituzten (2006an, berriz, %11,32); %1,56 negoziazio prozesuen bidez egin zituzten (2006an, berriz, %16,45); eta kontratuen %1,2 agindu bidez (2006an, berriz, %3,53).


Esku-hartze nagusiak. 2007an Departamentuak kontratatu zituen esku hartzei dagokienez, honako hauek nabarmendu ditzakegu: A-21 Pirinioetako Autobideko hiru tarte (Elo-Getze Lotunea-Idotzin tartea, 12,11 milioi euroren truke; Getze-Idotzin-Izko tartea, 20,6 milioi euroren truke; eta Izko-Judasen Benta tartea, 31,14 milioi euroren truke); N-121-A Belateko Ardatzeko lau tarte (Sunbilla-Etxalar tartea, 21,94 milioi euroren truke; Etxalar-Bera, 21,21 milioi euroren truke; eta Bera-Endarlatsa, 15,86 milioi euroren truke); eta N-232 errepidearen bikoizketa, Castejón-Tuterako Saihesbidea tartean (18,5 milioi euro) eta Buñuel-Cortes tartean (15,6 milioi euro). 

Foru Komunitateko errepide sarea egituratzen duten ardatzetan egindako esku-hartzeez gain, garrantzizko beste lan batzuk ere kontratatu zituen iaz Departamentuak. Honako hauek, esate baterako: Isuko mendatea (5,45 milioi euro); Uxueko sarbideak (3,01 milioi euro); eta NA-132 Tafalla-Zangoza ardatza hobetzeko zenbait lan. 


Prezioen beherakada. Batez beste, esleitutako prezioa eskaintzetako aurrekontua baino %10,6 txikiagoa izan zen iaz, azkeneko urteetako joerari jarraiki. Izan ere, Departamentuak zenbait urte daramatza lanak arrazoizko prezioen truke esleitzeko politikari jarraitzen. 

Desbideratzeak. 2007an kontratuen kitapeneko batez besteko desbideratzea %5,98ko izan zen (esleipeneko prezioaren eta lanen azken kostuaren arteko aldea), Departamentuak 1996an ezarri zuen helburua (%10) baino lau puntu txikiagoa.

Azkeneko 11 urteetan (1997-2007) 909,4 milioi euroko lanak kitatu ditu Departamentuak, eta batez besteko desbideratzea %7,8koa izan da; beraz, desbideratzea %10 baino handiagoa ez izateko helburua bete dute. Txostenak egiten hasi aurretik, berriz, lanetako prezioen desbideratzea %40 ingurukoa izaten zen. 

